تاپماجا- تابباجا

تابباجا دئسه​م تاپارسان



اۆره​گینی آچارسان
بۇردان دۇرۇب مێسارسان



هاممی اۆچۆن یایارسان

تاپماجا و بیزیم چاراوْیماقدا دئییله​ن تابباجا تۆرک فوْلکوریکی​نین بیر اؤنه​ملی قوْلۇدۇر و ائله اسکی چاغلاردان ایندییه دک اوْلار یارانێب و زنگین​له​شیب. بیزیم کئچمیش نسلیمیز بۇلاردان چوْخ بیلیب و یارارلانێبلار. اوْلار بیر یئرده اوْتۇراندا بایاتی، آتالار سؤزۆ، آتماجا، یانیلتماج و تابباجا دا اوْردا اوْلاردی. تابباجانێ من اۆچ بؤلۆم بیلیره​م:

1- یاشام دا اوْلان آینوْْیێنلاردان و دیریله​رد​ن- مادی تاپماجالار
2- دینی تاپماجالار- یاخچی آد وئرسه​ک گره​ک دییه​ک آشێقلار تاپماجاسێ
3- آتماجا-تاپماجا
بیرینجی نوع:

"تابباجا دئسه​م تاپارسان"، بۇ بۇتون اۇشاقلێقدا گۆنده-گۆنده ائشیددیگیم سؤز ایدی. هر گۆن اوْردا-بۇردا اوْتۇروب بیربیریمیزه تاپماجا دییه​ردیک؛جاوابێن باشارمایاندا تاپماجا سوْران دییه​ردی: تابباجا دئدیم تاپمادێن    ایتین گؤتۆن قاپمادێن؟
بلی اۇشاقلێقدا نئچه یۆزه یاخێن تابباجا بیلسئدیم ده یازێقلار اوْلسۇن ایندی اوْلاردان نئچه سین دن آرتێق ذئهنیمده دگیل.
1- دام دالێندا آت کیشنه​ر؟ نوْوچا
2- قاپێ دا قارنێ جیریغ چپیش؟ اوْجاق

3- دؤرد بارماقێن دؤردیده بیر بوْیدا؟ اینه​ک امجه​گی
4- بیر اؤکۆزۆم وار قۇیروغوندان یاپێشمایێنجا تؤیله​یه گئدمه​ز؟ قاشێق
5- قوْجا بابا بۇ تایدا داششاقلارێ اوْتایدا؟ خێیار-چنبه​ر
6- نه یئرده دیر نه گؤیده، حلقه وۇروب بی{ر} یئرده؟ باجا
7- داغدا تاپپێلدار، اوْبادا بانلار، چایدا شاپپێلدار؟
داغدا کۆلۆنگ تاپپێلدار؛ اوْبادا خوْرۇس بانلار؛ چایدا بالێق شاپپێلدار. آمما داغدا کۆلۆنگ نه گزیر؟ اوردا کیم کۆلۆنگ وۇرۇر کی بۇ تاپماجا دۆزه​لیب؟ بۇنۇ اوْلۇکی فرهادێن داغ یارماسێ و اوْردا کۆلۆنگ وۇرماسێنا یارادێبلار و دئمه​ک داغدا تاپپێلدایان کۆلۆنگ فرهادێن کۆلۆنگۆ دیر.
8- هامێنێ بزه​ر، اؤزۆ لۆت گزه​ر؟ ایگنه
9- ها گئده​ر هو گئده​ر بیر آتدێم یوْل گئده​ر؟ نندی
10- ایکی دره آراسێندا اۇجا داغ؟ بۇرۇن
11- قوْنشۇسۇنۇ گؤرمه​ز قوْنشۇ؟ گؤز
12- بیر بوْستانێم وار/ایکی چپری وار/ ایچینده بیر آتلێ دوْلانێر؟: گؤز
13- بیر اوْتاغێم وار، یۇمۇرۇ، قاپێ‌سێ یوْخ آغ؟: یۇمۇرتا
14- ایکی اؤکۆزۆم وار، بیری بوْز، بیر آغ(قیرمیزی)/ بیری گئده‌ر گلمه‌ز/ بیر یاتار گئدمه‌ز؟: توستو-کؤز
15- اوْتۇز اؤکۆزۆم وار، بۇرنۇ اَیری: نوخود
16- بیر اوْتۇبۇس وار- ایچینده بیر راننده‌سی، اوْتۇز موسافیری؟: اؤلۆ؟!
17- ایکی گؤزۆ وار، ایکی قیچی: قئیچی
18- هر نمه‌نه ییه‌ر، ایچه‌ر، دوْیماز: آغێز
19- قارنيم قارنينا ميخيم دليگينه؟ (ال داشي: سنگ آسياب)
20- من آتامێن قیزییه‌م/آستارێنێن اۆزۆیه‌م/آتام منیم اوْغلۇم دی/ دئ من کیمین قیزییه؟
بۇ تابباجا سوْرۇشماق ائله خاص اۇشاقلار اۆچۆن دگیل دیر؛ بؤیۆکلرده گؤرۆسن بیر یئرده اوْتۇروب سوْرۇشورلار.
دییه​رلر "مریان"​لی سۆلئیمان بیزیم یۇخاری کندلی حاجێ غلامحسن گیله نؤکه​ر ایمیش. هر گۆن اوْ چایا گئده​نده حاجێ دام اۆسته​ن سۆلئیماندان بیر تابباجا سوْرارمێش؛ اوْدا چوْخۇنون جاوابێن بیلمه​دن اینجی​یه​رمیش. چوْخ فیکر ائدیر و بیر تابباجا تاپێر، سحر گلیب چایا گئده​نده دئییر حاجێ بۇ گۆن بیرین ده من سوْرۇشوم. حاجێ قادێنێ یانێندا دئییر دئ اوْغۇل گؤرۆم نه دییه​جکسن؟
سۆلئیمان دئییر: قارنێم قارنۇوا؛ میخیم دلیگووا {قارنێم قارنێنا؛ میخیم دلیگینه} و تئز سوْووشور گئدیر چایا بیلیر کی حاجی اوْنۇن جاوابێن بیلمه​دن قافقاها قوْپاردار. نئچه گۆن حاجێ کۆسۆلۆ قالێر. بیر سۆلئیمان گئدیر دئییر حاجێ جاوابێم نه اوْلدۇ؟ حاجێ ایستر قێزێشا سۆلئیمان دئییر حاجێ اوْ ال داشێ دیر. نئجه کی اوْننان بیر زاد دارتاندا اوْلارێ بیربیرینین اۆسته قوْیۇب و آلتداکێ داشێن میخی اۆسته​کی داشێن یێرتێغینا کئچیر.
ایکینجی نوع
ایکینجی نوع تابباجا دئمه​لی دین سؤزلری و عنصرلارێ تابباجا شکیلده سوْرۇنور و بۇلارێن چوْخۇن "آشێق"لار سؤزۆ ایچینده گؤرمه​ک اوْلۇر .
1- دان آچێلان ایکی، گۆن اوْرتاسی سگگیز؛ گئجه سی یئتدی، آیریلسان یۇرتدان اوْلار اوْن​بیر؟ یۆکۆنج {صلاه-ناماز}
2- بۇ اؤزۆن سوْرغۇ جاوابا اؤز کندیمیزلی کالبا احمد دن باخێن:
· بیردیر ایکی ندیر؟ بیر آللاه دیر، ایکی گئجه گۆندوز دیر 
· اۆچدیر دؤرد ندیر؟ اۆچ آروادێن طالاغی دیر، اۆچ یوْل بوْشاسوْن حارام اوْلار. دؤرد فصل دیر 
· بئش ندیر؟ بئش پنج تن آل عبا دیر.
· آلتی ندیر؟ آلتی ایمام حسین (ع) آلتی بۇجاق قبری دیر.
· یئتدی ندیر؟ یئتدی جهنم دیر.
· سگگیز ندیر؟ سگگیز بهشتدیر. (دئییر بهشت ده  ائله یئتدی ایمیش آنجاق شدادین بهشتین ده آللاه قاتێب اوْنا سگگیز ائدیب. بۇنۇن نجور اوْلاسێن دا سؤیله ییر)
· دوْققۇز ندیر؟ دوْققۇز ملک دیر
· اوْن ندیر؟ اوْن فروع دین دیر
· اوْن بیر ندیر؟ اوْن بیر امیر (ع) {حضرت علی(ع)} اوْن بیر اوْغلۇ وار.
· اوْن ایکی ندیر؟ اوْن ایکی، اوْن ایکی ایمام دیر
· اوْن اۆچ ندیر؟ اوْن اوْچ یازێن اوْن اۆچ ایدی، یئرده هر نه وار بۇ گۆن نفس آلدێ آلدی آلماسا اؤلۆب
· اوْن دؤرد ندیر؟ اوْن دؤرد، اوْن دؤرد معصوم دیر کی تامام ائله​یه سن
· اوْن بئش ندیر؟ اوْن بئش زکات دیر، اوْن بئشده​ن بیری زکات دیر.
اوْ بۇلارێ بیر بئله سوْرغۇ ایله ده دئییر: 

· بیردیر ایکی دگیل؟
· ایکی دیر اۆچ دگیل؟
· اۆچ دیر دؤرد دگیل؟ 
و منجه ائله بو ایکینجی واریانتێ دۆزدیر.
3- نه ایله​ن یاراندێ اسرافیلین صورو؟


کیم حقه باخجان یاندێردێ طورو؟
کیمی دیر گتیردی آلنێندا نورو؟


کیم اوْنۇ گؤرجه​ک مۆسلمان اوْلدۇ؟
علم ابله یارانێب اسرافیلین صورو


جناب پئیغمبر باخدیقجا یاندیردی طورو!
خانیم خدیجه گتدی {گؤردۆ} آلنێندا نورو!

اوْنۇ گؤرجه​یین مۆسلمان اوْلدۇ
 









کالبا احمد
بۇردا منجه بیر یانلێشلێق وار و اوْدا کالبا احمدین قوْجالماغی سبب دن دیر. طورو یاندێران حضرت موسی ایدی و آلنیندا نور گتیره​ن حضرت محمد-ص- دیر. و حضرت خدیجه اوْ رسوللوق نورون گؤره​ن ایمان گتدی.
بۇ تاپماجالار آشێقلار دیلینده​ن اوْلماغیێنا شک یوْخدور و دئمه​ک بۇلار شیعه​نی تانێتدیرماق اۆچۆن بۇدۇنج آشێقلار طرفینده​ن یایێلیب و چوْخ ایحتیمال بۇکی بۇلار صفویلر دؤورینده خلق اوْلۇب نئجه کی اوْندا آشێقلار اؤزلری شیعه تبلیغ ائتمه​ک اۆچۆن بؤیۆک روْل اوْینایێبلار.
اۆچۆنجۆ نوع:
دئمه​ک بۇ نوعین کنایه و آتماجا سؤزلره سیخ ایلگی​سی وار و ائله اوْلارێ بیر بیلمه​ک ده اوْلۇکێ دۆز اوْلار.

1- گل یوْلا کؤرپو قۇرۇب تئز یئتیشه​ک؟ گل دانێشاق
2- گؤیه نردیوان اۇزاد؟ دعا ائله، آللاها سارێ ال تۇت
ایندیسه یوسف قهرمانپور جانابێنین "فرهنگ عامه ایل قره​پاپاق" کیتابێندان بیر آز تاپماجا اوْخۇیاق، بۇ کێتاب چوْخ شیرین و اوْخۇمالێ دیر.
[image: image2.jpg]



1- ازه ​لی دؤرد آیاقلێ، سوْنرا ایکی آیاقلێ، آیلار کئچه​ر؛ ایلله​ر اؤته​ر، دوْلاشار اۆچ آیاقلێ؟ اینسان
2- اوْ نه دیر کی قان قایا، گؤیده​ن ائندی سان چایا، سوْوۇشدۇرسوْن بالانێ، یالواردێم گۆمۆش آیا؟ وبا
3- آغ تاس قیزیل تاس، بیرین گؤتۆر بیرین آس، دوْغار بالاسێ اوْلماز، نه تاسدێر نه ده پالاس؟ آی-گۆنش
4- بۇردان وۇردۇم بالتانێ، اوْردان چێخدێ قالتانێ، آنام بیر اوْغلان دوْغۇب، یئرین گؤیۆن سۆلتانی؟ آی-گۆنش
5- ائشییه بیر آغاج دۆشوب، نه قوْلۇ وار نه بۇداغێ، بیر قۇش گلدی اوْنۇ یئدی، نه دیلی وار نه دوْداغێ؟ قار-گۆنش
6- آیاغی یوْخدۇر قاچار، قانادێ یوْخدۇر اۇچار؟ تۇفان
7- آهانێ، ها آهانێ، گزه​ر جۆمله جاهانێ، ییغدیم دره​ده اؤلدۆردۆم نه اتی وار نه قانێ؟ تۇفان
8- آغدێر دوْنۇ، یوْخدۇر جانێ، اۇرونجادێر دێرناقلارێ، یئره باتار بارماقلارێ؟ چادێر
9- قارا دوه چؤلدۆ یئره، باغێرساغێن تؤکدۆ یئره؟ چادێر
10- حاجێلار حاجا گئده​ر، جهد ائله​ر گئجه گئده​ر، بیر یۇمۇرتا ایچینده، یۆزلرجه جۆجه گئده​ر؟ نار
11- هرهر هاواسێ وار بۇنۇن، سارێ چوْخاسێ وار بۇنۇن، نئشته​رله​نیب درمه-دئشیک، گؤزه​ل صفاسی وار بۇنۇن؟ بادام-پۆسته
12- سالخێم-سالخێم ساللانار، چوْخ قالدێقجا باللانار، آیاغێنا یئر تاپسا، چێخار گؤیه ساللانار؟ اۆزۆم (انگور)
13- ساپ سارێجا یئمیشه​م، عربیده​ن گلمیشه​م، بالدان شیرین دادیم وار، هر بیر یئرده آدێم وار؟ خورما
14- اۇزون بوْیلۇ، قیزیل دوْنلۇ، آغ بده​نلی، الفی آغا؟ ایگده-اییده-سنجد
15- الیم ایله اکه​رم، دیلیم ایله بیچه​رم؟ خط-یازێ
16- قارادێر گؤزۆ، اۇزوندور سؤزۆ؟ قلم
17- اوْ نه دیر سایماق اوْلماز، اوْلماسا قالماق اوْلماز؟ بۇغدا
18- یئددی دلیکلی توْخماق، اوْنۇ تاپمایان آخماق؟ باش-کله
19- قارا قۇش قانادێن اَیدی، باشێمێن اۆسته سَردی؟ چتر
20- بیتمه​میش یوْوشان دیبینده، دوْغمامێش دوْوشان بالاسێ؟ یالان
21- باشێنا وۇر اوْتۇر گمیر، یاغلێ خمیر، ای داش دمیر؟ جه​ویز-گیرده​کان
22- آنایا ده​یمه​ز، بابایا ده​یه​ر، خالایا ده​یمه​ز، عممه​یه ده​یه​ر، ده​یه​ره ده​یمه​ز، ده​یمه​زه ده​یه​ر، آللاها ده​یمه​ز، بیللاها ده​یه​ر؟ دوْداق 
سؤزلۆک:
تاپماجا، تابباجا: چیستان (تاپما+جا)
مێسماق: قاچا-قاچا گئدمک، قاچێب گئدمک

آینوْْیێن: ور وسایل، اشیا و مادیات
آتماجا: کنایه، آیری قاوراملێ سؤز- ایچده آیری معنی​لی سؤز

نوْوچا: ناودان 
اوْجاق: قاپێ دا اوْلان اوْجاق چوْخ اوْد یانمادان قپ قره اوْلار.
باجا: داملارا دام اۆستۆنده ایشیق گلمه​ک و توستو چێخماق اۆچۆن قوْیۇلان یێرتێق
دۆزه​لمه​ک: یارانماق، ایجاد اوْلماق، اله گلمه​ک
ال داشێ: سنگ آسیاب دستی
یێرتێغ: سوراخ
دان آچێلان: سپیده دمان
بۇدۇنج: مردمی
باخجان: گؤرمک همان، باخان چاغ، به محض دیدن

گمیرمک: دیشه چکمک، خارتا-خارتێنان یئمه​ک

سرمک: یایماق، آچماق، گؤسته​رمک، پهن کردن، گستردن

ساپ: بیر اؤنه​ک دیر موبالیغه اۆچۆن- ساپ ساری: چوْخ ساری، لاپ ساری، داها ساری، دۆم ساری
